Dilyn Iesu – Cwrs i Gristnogion newydd

Gwers 2 – Sut fedra i fod yn sicr o’m ffydd?

Nodiadau i’r athro

Da fyddai dechrau pob gwers gydag addoliad a gweddi.

1. Dylai’r athro rannu’r dosbarth yn grwpiau o chwech.   Y grwpiau i drafod a cheisio ateb y cwestiwn:  ‘Ydy’n anodd bod yn Gristion?’ (Dylid caniatáu tua 10 munud ar gyfer hyn.)
2. Yr athro ofyn i’r grwpiau am eu hatebion.

3. Dylai’r athro wedyn eu dysgu o’r nodiadau hyn.

Rhesymau pam na fyddet ti’n dewis bod yn Gristion

‘Dw i ddim yn deall y newyddion da am Iesu’

Buon ni’n trafod hyn y tro diwethaf.   Os wyt ti’n dal i gael trafferth deall, mynna sgwrs efo’r athro ar ôl y wers.
‘Dw i ddim yn siŵr os bydd Duw yn fy nerbyn’

Mae rhai pobl yn meddwl nad ydy Duw yn poeni amdanyn nhw.   Mae nhw’n  teimlo’n euog am rhywbeth o’u gorffennol.  Falle fod pobl eraill yn gwneud iddyn nhw deimlo eu bod yn ddiwerth.

Mae Duw yn dweud fod pawb yn werthfawr iawn iddo fo.  Gadawodd i bobl ladd ei unig fab er mwyn iddyn nhw gael cyfle i nabod Duw fel ffrind.

‘Dw i ddim yn Gristion go iawn, o achos be dw i wedi wneud yn gynharach heddiw’.

Weithiau mae’n anodd iawn i Gristnogion droi cefn ar bechodau a phethau drwg.  Bydd Satan yn defnyddio hyn i’n cyhuddo ni a dangos ein bod wedi methu fel Cristnogion.

Pan fyddwn ni’n methu ddylen ni ddim ceisio cymryd arnom nad ydyn ni wedi gwneud rhywbeth o’i le.  Dylen ni ofyn i Dduw faddau i ni.  Dylen ni hefyd ofyn i Dduw ein helpu i beidio gwneud yr un peth eto.  Mae Duw yn maddau drosodd a throsodd.   Mae o’n siŵr o’n helpu wrth i ni dyfu fel Cristnogion.

‘Roedd hi gymaint haws i beidio bod yn Gristion.  Dw i am droi nôl at hynny’.

Mae’n hawdd iawn bod yn hunanol a byw fel dyn ni’n dewis.  
Bywyd heb Dduw a heb obaith ydy peth felly.  Bywyd heb ateb i bechod, dim ateb i ddrygioni, a dim ateb i farwolaeth.   Falle bod hi’n haws byw felly, ond mae’n fywyd hollol wag.

‘Dydy rhai pobl ddim yn hapus fy mod i’n Gristion.  Does ganddyn nhw ddim eisiau i mi fod yn Gristion’.

Mae bod yn Gristion yn gallu bod yn her.  Mae pobl yn gallu’n brifo ni drwy ddweud neu wneud pethau cas.  Mewn rhai gwledydd mae pobl yn barod i’ch lladd chi os trowch chi yn Gristion.  
Roedd y broblem honno gan ddilynwyr cyntaf Iesu.  Roedd rhai ohonyn nhw yn cael eu gorfodi i adael eu cartrefi.   Cafodd eraill eu lladd.  Ond doedden nhw ddim yn stopio credu yn Iesu.  Roedden nhw’n gwybod fod credu yn Iesu yn bwysicach na dim byd arall.

‘Sut mae bod yn siŵr o’r hyn wyt  ti’n gredu?’

Gadewch i ni edrych ar bedwar peth o’r Beibl.  Y cyntaf ydy’r pwysicaf.  Mae’n cynnal yr ail, sydd yn ei dro yn cynnal y trydydd, ac yna’r pedwerydd.  Mae’r drefn yma yn  bwysig.

1.  Ffaith

Mae Iesu wedi marw drosot ti a fi.   Gwnaeth Iesu bopeth oedd Duw yn ei ofyn ganddo.  Fydd hyn byth yn newid.  Mae’r Beibl yn dweud:

“Dw i wedi marw ar y groes gyda’r Meseia, ac felly nid fi sy'n byw bellach, ond y Meseia sy'n byw ynof fi.  Dw i'n byw y math o fywyd dw i’n ei fyw nawr am fod Mab Duw wedi bod yn ffyddlon, wedi fy ngharu i a rhoi ei hun yn aberth yn fy lle i.” (Galatiaid 2:19 -20)

Mae’r adnod hon yn dy atgoffa am nifer o bethau pwysig:

· Mae Duw yn dy garu gymaint fel ei fod wedi anfon ei Fab i’r byd i farw drosot.

· Mae Iesu yn dy garu.  Buodd o farw ar y groes er mwyn i ti gael bywyd go iawn efo Duw.

· Os wyt ti’n trystio Duw, yna mae’n cael effaith ar dy holl fywyd.  Mae beth wnaeth o ar y groes yn cael effaith ar dy holl fywyd.  Mae’r adnod hon yn pwysleisio’r peth.  Mae’n dweud dy fod ti hefyd wedi ‘marw’ pan fuodd Iesu farw ar y groes.  Wrth gwrs, rwyt ti dal yn fyw, ond wrth farw ar y groes cymerodd Iesu dy holl bechodau arno’i hun.  Mae Duw wedi maddau’r cwbl.  Nawr gelli fyw bywyd newydd gyda Iesu.

· Mae’r adnod yn dweud, ‘Mae’r Meseia yn byw ynof fi’!  Pan mae Duw yn edrych arnat mae’n gweld rhywun mae Iesu wedi maddau iddo.   Mae’n gweld fod Iesu yn rhan o dy fywyd di, ac mae hyn yn ei wneud yn hapus iawn.   Dydy pawb ddim yn siŵr os ydy Duw wedi eu derbyn nhw ai peidio.  Mae’r neges yn yr adnod hon yn dweud yn glir ei fod o wedi dy dderbyn o’r munud ddoist ti i’w drystio fo.  Mae hyn yn ein harwain at y pwynt nesaf.

2.  Credu

Yn y wers gyntaf mi wnaethon ni ddarllen y geiriau hyn o’r Beibl:

“Ond cafodd pawb wnaeth ei dderbyn, (sef y rhai sy’n credu ynddo)

hawl i ddod yn blant Duw.”  (Ioan 1:12)

Weithiau mae rhai pobl yn meddwl nad ydyn nhw yn credu ddigon yn Nuw.  Mae’n nhw’n dychmygu  ei bod hi’n haws i bobl eraill gredu.  Ond nid dyma’r ffordd iawn i ddeall ystyr ‘credu’.   Yn yr adnod hon mae ‘credu’ yn golygu dod i benderfyniad.  Gallai ddigwydd fel hyn:

· Rwyt ti’n clywed y newyddion da am Iesu.

· Mae Duw yn dangos i ti fod y neges yn wir.

· Dyma ti’n derbyn Iesu yn Arglwydd ac Achubwr.

Dydy o ddim gwahaniaeth os wnest ti’r dewis hwn efo lot o ffydd neu ychydig o ffydd.  Beth sy’n bwysig ydy dy fod wedi ‘derbyn’ Duw a’i gynllun i dy achub.  Dyma pam gafodd Iesu ei anfon.  Mae rhai pobl yn cofio y dydd a’r amser y  penderfynon nhw ddilyn Iesu.  Dydy pobl eraill ddim yn gallu gwneud hynny, am fod y peth wedi digwydd dros gyfnod o amser.  Sdim ots - beth sy’n bwysig ydy dy fod yn gallu dweud, ‘Dw i’n dewis dilyn Iesu’.  Os wyt ti’n gallu dweud hyn o waelod calon, yna mae Duw wedi clywed dy weddi.  Mae o’n dy dderbyn di.

3.  Yr Ysbryd Glân.

Mae’r Beibl yn dweud y dylen ni fod yn llawn o’r Ysbryd Glân.  Dwedodd Iesu:

“Felly os ydych chi sy’n ddrwg yn gwybod sut i roi anrhegion da i'ch plant, mae'r Tad nefol yn siŵr o roi'r Ysbryd Glân i'r rhai sy'n gofyn iddo!"  (Luc 11:13)

Addawodd Iesu y byddai yn anfon yr Ysbryd Glân i’w ddilynwyr.  A dyma’r Ysbryd Glân yn dod ar ôl i Iesu fynd yn ôl i’r nefoedd.  Roedd y Cristnogion cyntaf yn siarad lot am yr Ysbryd Glân.  Roedden nhw’n gosod eu dwylo ar bobl ac yn gweddïo ar i’r Ysbryd Glân lenwi bywydau y bobl hynny.  Dyma gyfle da i ti ddysgu am yr Ysbryd Glân.   

a)
Y Drindod

Mae Cristnogion yn credu mewn UN Duw – UN Duw sy’n Dad, Mab ac Ysbryd Glân.   Mae’n anodd deall hyn -  UN Duw ydy o, ond mae’n dangos ei hun i ni mewn tair ffordd wahanol.  Dydy geiriau byth yn ddigon i ddangos mor fawr ydy Duw.  Ond mae’r gair ‘Trindod’ wedi helpu Cristnogion i ddeall sut un ydy Duw yn well.

b)
Rôl yr Ysbryd Glân

Mae’r Ysbryd Glân yn ein helpu i nabod Duw a Iesu.   Mae’n dangos i ni fod Duw yn bodoli.   Mae’r Beibl yn dweud:

“Ydy, mae'r Ysbryd yn dangos yn glir i ni ein bod ni'n blant i Dduw.” 

(Rhufeiniaid  8:16)

Er mwyn gallu byw ein bywydau fel Cristnogion mae arnom ni angen yr Ysbryd Glân.  Mae cael yr Ysbryd Glân o’n mewn yn dangos ein bod ni’n perthyn i deulu Duw.   Mae’r Ysbryd Glân yn rhoi‘r nerth sydd ei angen i fyw y bywyd Cristnogol.   Fedrwn ni ddim gwneud hynny yn ein nerth ein hunain.   

Nodyn: Falle dy fod ti’n cael dy lethu gan ddylanwadau drwg yn dy fywyd.  Falle dy fod angen gweddi i gael gwared â nhw.  Siarada efo’r gweinidog am y sefyllfa.   Mae angen i’r Ysbryd Glân ddod i lenwi dy fywyd a’th helpu i ymwrthod â’r dylanwadau drwg yna.

c)  Doniau’r Ysbryd Glân
Mae’r Beibl yn dweud fod Iesu wedi rhoi doniau’r Ysbryd Glân i’w ddilynwyr.  Mae’r Beibl yn dweud:

Ac mae'r Ysbryd i’w weld yn gweithio ym mywyd pob unigolyn er lles pawb arall.  Felly mae'r Ysbryd yn rhoi gair o ddoethineb i un person.  Mae person arall yn cael gair o wybodaeth, drwy'r un Ysbryd.  Mae un arall yn cael ffydd, drwy'r un Ysbryd, ac un arall ddoniau i iacháu, drwy'r un Ysbryd.  Wedyn mae rhywun arall yn cael galluoedd gwyrthiol, neu broffwydoliaeth, neu’r gallu i ddweud ble mae’r Ysbryd wir ar waith.  Mae un arall yn cael y gallu i siarad ieithoedd dieithr, a rhywun arall y gallu i esbonio beth sy’n cael ei ddweud yn yr ieithoedd hynny.  Yr un Ysbryd sydd ar waith trwyddyn nhw i gyd, ac yn penderfynu beth i'w roi i bob un. 







(1 Corinthiaid 12:7 -11)
Mae yna rannau eraill o’r Testament Newydd yn rhoi rhestrau gwahanol o ddoniau i ni.   Yr hyn sy’n bwysig ydy:

· Mae Duw yn rhoi o leiaf un dawn i bawb sy’n ei ddilyn.

· Dydyn ni ddim yn cael y doniau er mwyn i ni frolio amdanyn nhw.  Mae Duw yn eu rhoi i ni er mwyn i ni ‘helpu ein gilydd’.  Rhaid i ni ddefnyddio’r doniau i helpu pobl eraill.  Rhaid i ni wasanaethu’r eglwys a phobl eraill o’n cwmpas ni.

· Un ddawn ryfeddol ydy’r ‘gallu i siarad ieithoedd dieithr’.   Mae llawer o bobl yn derbyn y ddawn hon gan Dduw.  Ond dydy’r Beibl ddim yn dweud yn unlle fod rhaid derbyn y ddawn yma i fod yn Gristion.  
ch)
Mae’r Ysbryd Glân yn dy wneud yn berson newydd

Mae rhai pobl yn cynhyrfu’n lân am fod Duw wedi rhoi doniau’r Ysbryd Glân iddyn nhw.  Os ydy’r Ysbryd Glân yn dy fywyd, yna o flaen pob dim arall, dylai dy gymeriad ddod yn debycach i Iesu.   Mae’r Beibl yn dweud: 

“Ond dyma’r ffrwyth mae’r Ysbryd Glân yn ei dyfu yn ein bywydau ni: cariad, llawenydd, heddwch dwfn, amynedd, caredigrwydd, daioni, ffyddlondeb, addfwynder a hunanreolaeth.  Does dim cyfraith yn erbyn pethau felly.”








(Galatiaid 5:22-23)
4  Teimladau

Mae teimladau yn gallu effeithio arnat mewn gwahanol ffyrdd, ac yn cael effaith ar wahanol rannau o dy fywyd.   Mae nhw hyd yn oed yn gallu dylanwadu ar beth wyt ti’n gredu.  Ambell ddiwrnod byddi’n teimlo’n gryf iawn fel Cristion, ac ar 
ddiwrnodau eraill yn amau os wyt ti’n Gristion o gwbwl.  Dydy gadel i dy deimladau reoli dy fywyd ddim yn beth doeth i’w wneud, gan eu bod yn gallu gwneud i ti amau Duw.

· Rwyt ti’n gallu bod yn siŵr o’r hyn wyt ti’n gredu o achos y FFAITH fod Iesu wedi marw drosot ti.  Mae Duw yn cadw ei addewidion bob amser.

· Rwyt ti’n gallu bod yn siŵr o’r hyn wyt ti’n gredu o achos dy fod wedi gwneud PENDERFYNIAD i ddilyn Iesu.

· Rwyt ti’n gallu bod yn siŵr o’r hyn wyt ti’n gredu achos dy fod yn llawn o’r YSBRYD GLÂN.

Felly ydy teimladau’n bwysig?  
Dyn ni wedi darllen yr adnod hon o’r blaen:

“Ydy, mae'r Ysbryd yn dangos yn glir i ni ein bod ni'n blant i Dduw.” 









(Rhufeiniaid  8:16)
Mae Duw am i ti ei garu ym mhob rhan o’th fywyd – ei garu wrth i ti feddwl am bethau, wrth i ti wneud penderfyniadau, a’i garu hefyd am y ffordd rwyt ti’n teimlo am bethau.   Felly mae teimladau yn bwysig.   Mae Duw am i ti wybod ei fod o’n agos atat ti bob amser.  Ond rhaid cofio na ddylai teimladau byth fod ar y blaen, a chymryd lle’r ffaith fod Duw wedi rhoi ei Fab i farw drosot ti.  
Adnod i’w chofio

Prif bwrpas y wers oedd dangos y gelli fod yn sicr o’r hyn rwyt ti’n ei gredu am Iesu.  Mae hyn yn bwysig iawn wrth i ti ddechrau ar dy daith fel Cristion.  Os nad wyt ti’n siŵr fod Duw yn dy garu, yna fyddi di byth yn gallu bod yn agos at Iesu.  
Beth am orffen y wers gydag adnod i ti ei dysgu a’i chofio?   Cyn ei dysgu beth am geisio cofio’r adnod o’r wers gyntaf? Wyt ti’n ei chofio?

(Nodyn i’r athro: Dylid gofyn i’r grŵp geisio dweud yr adnod ar eu cof)

Adnod y wers ddwetha oedd:

“Ydy, mae Duw wedi caru’r byd cymaint nes iddo roi ei unig Fab, er mwyn i bwy bynnag sy'n credu ynddo beidio mynd i ddistryw ond cael bywyd tragwyddol.” (Ioan 3:16)

A dyma’r adnod ar gyfer y wers hon:

“A dyma'r dystiolaeth: mae Duw wedi rhoi bywyd tragwyddol i ni, ac mae'r bywyd hwn i'w gael yn ei Fab.   Felly os ydy'r Mab gan rywun, mae'r bywyd ganddo; ond does dim bywyd gan y rhai dydy’r Mab ddim ganddyn nhw.”

Trïa atgoffa dy hun o’r adnod hon yn ystod yr wythnos.  Mae Duw yn addo bywyd tragwyddol i’r rhai sy’n dilyn ei Fab.  Mae hyn yn ffaith.  Dydy bywyd tragwyddol ddim gan rhywun os nad ydy o’n dilyn Iesu.   Does gan berson felly ddim i edrych mlaen ato ar ôl marw.  
Falle y gallet ti weddïo dros rai o dy ffrindiau.  Gweddïa dros y rhai hynny sydd heb eto gredu yn Iesu.  Sgwrsia efo Duw amdanyn nhw.  Gall Duw wneud i bobl fod eisiau gwrando ar y newyddion da.  Gweddïa dy fod yn cael cyfle i rannu’r newyddion am Iesu gyda nhw.

